
I.    QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij projektvendimi është përcaktimi i të dhënave shtetërore parësore dhe dytësore, të strukturuara dhe funksionale në fushën e turizmit.
Të dhënat parësore dhe dytësore të përcaktuara në këtë projekt vendim do të regjistrohen dhe do të jenë pjesë e sistemit të të dhënave në turizëm. 
Gjithashtu ky projektvendim përcakton burimin e të dhënave, mënyrën e administrimit dhe ndërveprimin e kësaj baze të dhënash me sistemet e tjera shtetërore, në përputhje me kuadrin ligjor ekzistues për turizmin dhe për bazat e të dhënave shtetërore.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Miratimi i këtij projektvendimi është parashikuar në Programin analitik të akteve të Ministrisë së Turizmit dhe Mjedisit për vitin 2025. 

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Projektvendimi synon të adresojë problematikat në lidhje me përcaktimin e të dhënave parësore dhe dytësore të cilat do të regjistrohen dhe do  të jenë  pjesë e sistemit të të dhënave në turizëm. 
Sistemit të të Dhënave në Turizëm ngrihet nga Ministria përgjegjëse për turizmin  në bashkëpunim me Autoritetin Rregullator Koordinues i bazave të të dhënave shtetërore, në zbatim të pikës 1 të nenit 66 të ligjit nr. 93/2015, “Për turizmin”, i ndryshuar. Ky sistem  do të shërbejë si një platformë e integruar për mbledhjen dhe administrimin e informacionit mbi aktivitetet dhe subjektet që veprojnë në këtë fushë. Kjo bazë do të strukturohet në të dhëna parësore – që mblidhen drejtpërdrejt nga institucioni administrues – dhe në të dhëna dytësore – të cilat vijnë nga sisteme të tjera shtetërore me të cilat SDT ndërvepron.
Gjithashtu sistemi, i cili ka në përmbajtje të dhënat parësore dhe dytësore të përcaktuara sipas këtij projektvendimi, do të krijojë një infrastrukturë informacioni që jo vetëm pasqyron në mënyrë të përditësuar realitetin e sektorit, por edhe mbështet politikëbërjen, planifikimin dhe kontrollin e zbatimit të politikave zhvillimore.
Nëpërmjet këtij projektvendimi koordinimi ndërmjet institucioneve publike do të jetë më i qëndrueshëm dhe funksional, ndërsa në të njëjtën kohë pritet reduktimi i ngarkesës administrative për operatorët turistikë, të cilët nuk do të detyrohen të dorëzojnë të njëjtat të dhëna në disa institucione njëkohësisht.
Po ashtu, informacioni i prodhuar nga ky sistem do të përbëjë një bazë solide për zhvillimin e qëndrueshëm të turizmit në përputhje me politikat mjedisore, kulturore dhe ekonomike të vendit. Ai do të ndihmojë gjithashtu në planifikimin territorial të zonave turistike, duke mundësuar kontrollin mbi zhvillimin e qëndrueshëm dhe shmangien e mbingarkesave në destinacionet më të ndjeshme.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi “Për përcaktimin e të dhënave parësore dhe dytësore  të sistemit të të dhënave në turizëm” është hartuar në përputhje të plotë me dispozitat e Kushtetutës së Republikës së Shqipërisë dhe legjislacionin përkatës në fuqi që rregullon fushën e turizmit, bazën e të dhënave shtetërore dhe mbrojtjes së të dhënave personale.
Bazë për miratimin e këtij akti janë neni 100 i Kushtetutës, pika 1 e nenit 66 të ligjit nr. 93/2015, “Për turizmin”, i ndryshuar, si dhe neni 4 i ligjit nr. 10325, datë 23.09.2010, “Për bazat e të dhënave shtetërore”. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektvendim nuk ka për qëllim përafrimin e legjislacionit me Acquis Communautaire, por është në përputhje me parimet evropiane për transparencën dhe digjitalizimin.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projekt akti përbëhet nga 15 pika, të cilat  rregullojnë përcaktimin e të dhënave parësore dhe dytësore  të sistemit të të dhënave në turizëm, si më poshtë vijon:
Në pikën e parë përcaktohet themelimi i një baze të dhënash shtetërore e cila do të jetë pjesë përbërëse e Sistemit të të Dhënave në Turizëm . Kjo bazë të dhënash do të mbledhë dhe administrojë të dhëna parësore dhe dytësore që do të shërbejnë për menaxhimin, planifikimin dhe monitorimin e sektorit të turizmit në vend.
Pika e dytë sqaron se përkufizimet e termave “të dhëna parësore”, “të dhëna dytësore” dhe “ndërveprim” do të kenë kuptimin e përcaktuar në ligjin nr. 10325, datë 23.9.2010, “Për bazat e të dhënave shtetërore”, duke siguruar unifikim terminologjik dhe ligjor në zbatim të këtij vendimi.
Në pikën e tretë parashikohet përmbajtja e bazës së të dhënave, e cila do të përfshijë informacione mbi subjektet që ushtrojnë veprimtari në fushën e turizmit, përfshirë struktura akomoduese, agjenci turistike, udhërrëfyes, operatorë detarë dhe njësi të agroturizmit, si dhe të dhëna që vijnë nga institucionet shtetërore përkatëse.
Pika e katërt specifikon ndarjen e të dhënave në dy kategori kryesore: të dhënat parësore, të cilat mblidhen e përpunohen drejtpërdrejt nga institucioni administrues, dhe të dhënat dytësore, të cilat vijnë nga sisteme të tjera shtetërore dhe ku janë trajtuar si të dhëna parësore në burim.
Në vijim, pika e pestë vendos bazën teknike të funksionimit të sistemit, duke e strukturuar atë në tre module: Regjistri Qendror i Turizmit, që do të shërbejë për regjistrimin e subjekteve; moduli e-Visitor, që do të mundësojë regjistrimin elektronik të vizitorëve në strukturat akomoduese; dhe sistemi i të dhënave të turizmit, i cili do të përpunojë dhe analizojë informacionin për qëllime statistikore dhe raportimi.
Pika e gjashtë përcakton se administrimi dhe funksionimi i kësaj baze të dhënash do të jetë në përgjegjësi të Ministrisë së Turizmit dhe Mjedisit, e cila do të kujdeset për ruajtjen, përpunimin dhe përditësimin e të dhënave, në përputhje me standardet përkatëse.
Në pikën e shtatë përcaktohen qartë subjektet që do të furnizojnë sistemin me të dhëna. Ndër to përfshihen agjencitë turistike, strukturat akomoduese, Agjencia Kombëtare e Zonave të Mbrojtura (AKZM), Instituti i Statistikave (INSTAT), Banka e Shqipërisë, Policia e Shtetit dhe strukturat e saj të kufirit, si dhe Ministria e Ekonomisë, Kulturës dhe Inovacionit.
Pika e tetë identifikon përdoruesit e mundshëm të të dhënave të sistemit. Ndër ta përfshihen njësitë e vetëqeverisjes vendore, Agjencia Kombëtare e Bregdetit, Drejtoria e Përgjithshme e Tatimeve dhe subjekte private që operojnë në sektorin e turizmit, të cilat mund të kenë interes dhe nevojë për të dhëna statistikore apo për planifikim.
Pika e nëntë rregullon ndërveprimin e sistemit me bazat e të dhënave shtetërore të autoriteteve të tjera publike, përmes platformës së ndërveprimit qeveritar. Ky bashkëveprim do të realizohet në përputhje me ligjin përkatës për bazat e të dhënave shtetërore, me qëllim sigurimin e një qarkullimi efikas dhe të kontrolluar të informacionit ndërinstitucional.
Pika e dhjetë përcakton se mënyra dhe niveli i aksesimit të të dhënave nga subjektet e interesuara do të rregullohet përmes një rregulloreje të veçantë, e cila do të miratohet nga ministri përgjegjës për turizmin. Kjo rregullore do të përcaktojë kriteret, kushtet dhe format e aksesimit në përputhje me legjislacionin në fuqi.
Në pikën e njëmbëdhjetë, projektakti garanton që çdo përpunim i të dhënave personale do të bëhet në përputhje të plotë me legjislacionin për mbrojtjen e të dhënave personale, duke siguruar ruajtjen e privatësisë dhe respektimin e të drejtave themelore të individit.
Më tej, në pikën e dymbëdhjetë përcaktohet se subjektet e interesuara do të kenë qasje vetëm mbi të dhënat statistikore. Informacioni me karakter personal nuk do të jetë i aksesueshëm apo i përpunueshëm nga këto subjekte për qëllime të tjera jashtë kuadrit ligjor të përcaktuar.
Në pikën e trembëdhjetë përcaktohen institucionet përgjegjëse për ngritjen e Sistemit të të Dhënave në Turizëm bazuar dhe në ligjin e turizmit.
Në pikën e katërmbëdhjetë ngarkohet Agjencia Kombëtare e Shoqërisë së Informacionit (AKSHI), në cilësinë e autoritetit rregullator koordinues të bazave të të dhënave shtetërore, për krijimin e kushteve të nevojshme teknike dhe organizative.
Së fundmi në pikën e pesëmbëdhjetë ngarkohen institucionet përgjegjëse për zbatimin e vendimit, të cilat janë Ministria e Turizmit dhe Mjedisit, Agjencia Kombëtare e Shoqërisë së Informacionit dhe të gjitha institucionet apo subjektet e përmendura në pikat 7 dhe 8 të projektvendimit. 

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Për zbatimin e këtij projektvendimi ngarkohen Ministria e Turizmit dhe Mjedisit, Agjencia Kombëtare e Shoqërisë së Informacionit si dhe institucionet e përfshira në pikat 7 dhe 8 të këtij vendimi.

VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Ky projektvendim është hartuar nga Ministria e Turizmit dhe Mjedisit, me kontributin e Drejtorisë së Përgjithshme për Zhvillimin e Turizmit dhe Drejtorisë së Programimit dhe Harmonizimit të Akteve Rregullatore. Projektakti do të dërgohet për mendim në mënyrë shkresore si dhe nëpërmjet sistemit e-akte tek  Ministria e Drejtësisë, Ministria e Financave, Ministria e Ekonomisë, Kulturës dhe Inovacionit, Ministri i Shtetit për Pushtetin Vendor, Ministria e Brendshme, Ministria e Bujqësisë dhe Zhvillimit Rural dhe tek institucionet: Drejtoria e Përgjithshme e Policisë së Shtetit, Agjencia Kombëtare e Shoqërisë së Informacionit, Banka e Shqipërisë, Instituti i Statistikave, Agjencia Kombëtare e Zonave të Mbrojtura.
 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektvendimi nuk ka efekte financiare për buxhetin e shtetit sepse qëllimi i tij është përcaktimi i të dhënave parësore dhe dytësore, burimeve të tyre, mënyrës së administrimit, nivelit të aksesit dhe ndërveprimit të kësaj baze të dhënash me sisteme të tjera shtetërore, në përputhje me kuadrin ligjor ekzistues për turizmin dhe për bazat e të dhënave shtetërore.

Ngritja e sistemit të dhënave në turizëm do të parashikohet të sjellë efekte financiare. Sqarojmë se aktualisht pranë AKSHI-t është  ngritur grupin i përbashkët i punës, në përbërje të së cilit ka përfaqësues nga MTM dhe AKSHI, i cili ka si qëllim  përcaktimin e termave të referencës për procedurën e prokurimit për ngritjen Sistemit të të Dhënave në Turizëm dhe më pas do vijojë me vlerësimin/përcaktimin e vlerës së fondit limit për ngritjen e këtij sistemi dhe procedurat e tjera që do kërkohen në një fazë tjetër të mëvonshme. 
Për rrjedhojë, duke qenë se kostot e këtij procesi do të vlerësohen në një fazë të mëvonshme, aktualisht nuk mund të shprehemi mbi vlerën e përafërt të ngritjes së sistemit të të dhënave në turizëm apo burimin e financimit të tij. Pas finalizimit të procedurave dhe të vlerësimit financiar do ndiqen procedurat e planifikimit buxhetor afatmesëm sipas përcaktimeve të legjislacionit buxhetor në fuqi, pra ligjit nr.9936, datë 26.06.2008, “Për menaxhimin e sistemit buxhetor në Republikën e Shqipërisë”.

MINISTRI

